
吾所說，或遁深山，或居塵世，或住道院，或搆茆庵，鍊此三寶，如此不懈，自有真人，明示其要。第此眾生，以六根故，生彼六識，以六識故，生彼七情，豈知七情，迷惑本真，本真既失，七情斯狂，然此七情，每鍾於愛，此何以故？蓋此愛者，為情之根，無所於愛，乃無所欲，既無所欲，有何所喜，無所可喜，斯無所惡，無喜無惡，有何忿怒？乃無忿怒，恐懼不作，乃無恐怖，哀兆悉捐。故知愛者，種諸情根，不絕其根，而故強制，其所制者，皆為末流。如彼洚水，洞洞盪盪，勢稽於天，不塞其原，不清其流，任意隄防，終遭墊〈音店〉溺；如彼炎火，熯熯〈音罕〉赫赫，氣冲九霄，不抽其薪，不截其道，任意撲滅，反助炎威，即隨所觸，旋為懾伏；如彼海汛，茫茫蒼蒼，滉滉湯湯〈音商〉，此息彼作，彼斂此猖，有何紀極？感之召之，俱隨此心，因緣而長。惟彼至人，知此種故，立洪誓願，發勇猛心，仗智慧劍，斬其根苗，勦其醜類，無使七情，依附而生。蓋此七情，為一大關，而此愛欲，為關之鍵，斬鍵奪關，跳離閾限，撒〈音薩〉手坦行，無所阻滯，克明至道，爰躋高真。我悲眾生，為此一愛，生種種魔，起種種障，迷惑顛倒，自離母腹，以迄死亡，鮮所悔悟！即有高人，提耳面命，如鼓聾夫，如燭矇瞍，終無所覺。歎哉！歎哉！乃復狂誕，妄希聞道，以乞長生，學仙學佛，如彼盲史，履嶨〈音學〉而𣪌〈音頭〉，如彼屠兒，淬〈音翠〉刀事神，如盜胠〈音區〉篋〈音怯。一作𥬽誤。〉，禜〈音詠〉禳祈福，匪為弗得，亦有其尤。然則欲聞至道伭妙，非割所愛，以斷七情，終屬妄想。我為女說，此種因緣，女宜諦聽。夫此七情，於何能除？其所除道，當思無我。曷名無我？我本非我，我非此我，我有何愛？惟既有我，而執為我，執我為我，無乎非我，無非是我，無我弗愛，國非我有，而愛殉之；家非我有，而愛殉之。凡諸一切，有聲有臭，有形有色，種種外物，均非所有，而我殉之，如蠅逐臭，如蟻附羶〈一作�誤〉，如蜂鑽窗，見晛〈音顯〉撲刮，以至貪婪〈音嵐〉，饕

